
Nafarroako Gobernuko presidenteak Urraulgoiti, Urraulbeiti, Irunberri eta Erromantzatua udalerriak bisitatu ditu
Sanz udal ordezkariekin bildu da, udalerrietako beharrizanen eta proiektuen berri izateko
Asteazkena, 2010eko otsailaren 24a.  Miguel Sanz Sesma Nafarroako Gobernuko presidenteak gaur goizean Urraulgoiti, Urraulbeiti, Irunberri eta Erromantzatua bisitatu ditu, alkateekin eta beste udal ordezkari batzuekin biltzeko. Presidentearen alboan Amelia Salanueva Murguialday Toki Administrazioko kontseilaria egon da.


Presidentea Artiedan Ana Carmen Cigüela alkatearekin eta udal ordezkariekin udaletxean bildu da, eta ondoren guztiak Eparotzera joan dira, Santa Fe elizaren teilatuan egiten ari diren lanak ikusteko. Lanak ia-ia amaituta daude, eta horien bidez nabeko eta dorreko teilatua konpondu da. Esku-hartzea Aranguren enpresak egin du, 240.187 euroko aurrekontuarekin. Sanzek bertan Joaquina Garijo Urraulgoitiko alkatea agurtu du, eta bere ondoan monumentu-multzoa bisitatu du.


Presidentea Eparotzetik Irunberrira joan da. Herrian zentro zibikoa bisitatu du, Erretirodunen Kluba ere hartzen duena. Nafarroako Gobernuak zentro horren finantzaketan parte hartu zuen, Kultura eta Turismo Departamentuaren bidez, eta inbertitutako 1.200.000 euroetatik 900.000 euro eman zituen. Ibilbidean J. Mauro Gogorcena Aoiz herriko alkatea izan du alboan.  

Ondoren, presidentea leku berean Urraulbeiti, Urraulgoiti, Irunberri eta Erromantzatua herrietako alkateekin bildu da, herriotako proiektuak eta beharrizanak ezagutzeko.


Jarraian guztiek hirigune historikoa eta Jasokunde parrokia bisitatu dituzte. Eraikina XIV. mendekoa da, gurutze latindarraren oina du eta dorre-kanpandorre bikaina. Aipatzekoak dira XVI. mendean Pedro de Moretek eta Fray Juan de Beauvesek egindako eskulturak eta erliebeak, Jasokundearen tailua eta San Adrià ermitatik ekarritako XIV. mendeko gurutze gotikoa.

13,30ean presidentea Erromantzatuko udaletxera iritsi da, Domeñun, eta bertan Elena Rodríguez alkatea eta udal ordezkariak agurtu ditu. 
Presidenteak adierazi du bisita honek Nafarroako herri guztiak ezagutzeko duen interesari erantzuten diola, herri txiki eta urrunenak barne hartuta. Modu horretan, herri horien arazoak ezagutu eta eskaerak eta aldarrikapenak entzun nahi ditu. Ildo horretatik, presidentearen esanetan, herri horiek uraren hornikuntza bermatzeko duten beharrizanari laster erantzungo zaio Artieda inguruan, Itoizko urtegiaren bidez. 

Bestalde, alkateek azpiegituretatik eratorritako beste traba batzuk aipatu dituzte. Modu horretan, toki errepideak egokitzea eta hobetzea eta herri horietan internetera konektatzeko ADSL ipintzea eskatu dute. Era berean, Irunberriko poligonoa biziberritzeko beharrizana aipatu dute, lanpostuak sortu daitezen, eta turismoari eta aisiari lotutako beste eskaera batzuk egin dituzte. 

Zaharberritze lanak Eparozko Santa Fé elizan

Zaharberritze lanetan, tenpluko nabearen gainean hareharrizko lauzekin egindako teilatu berria jarri da, teilatu zaharrean zegoen material bera. Era berean, dorrearen apaindura bertikalekin dauden elkartze-puntuak berunezko xaflen bidez konpondu dira.

Bestalde, dorrearen teilatuan aurretik zegoen zurezko egitura desmuntatu da, eta izeiaren zurarekin egindako beste bat jarri da, vacsolizazio izeneko tratamendua (osagai aktibo organiko biodegradagarriak) eta tratamendu antixilofagoak eman ondoren. Erabilitako teilak zeramika kurbatuak dira, zurezko arrastel bikoitzaren gainean josita. 

Horrez gain, garbiketa lanak, tenpluaren fatxadak sendotzeko eta zaharberritzeko lanak, artekatze lanak eta harlanduak eta erlaitzetako piezak berritzeko lanak eta hutsuneak laukietan sartzeko lanak egin dira. Egoera txarrean zeuden edo zementuzko almaizarekin eginda zeuden junturak pikatu dira, eta orain karezko almaizarekin junteatu dira. 

Eraikin protogotikoa da, ondo kontserbatuta dago, lau tarteko nabearen oina du, burualdea erdizirkularra da eta alboetan bi kapera ditu, gurutzadura itxuran. Teilatua kanoi zorrotzekoa da, parpainen gainean, eta esfera-laurdeneko ganga du abside erdizirkularrean.


Santa Fe elizaren ibilbidean hiru aldi historiko bereiz daitezke: lehenengoa Erdi Aro Betean eta Behe Erdi Aroan kokatzen da; sasoi horretan, eliza eraiki zen eta dohaintzek gora egin zuten. Bigarren aldian, Aro Modernoan, eraikuntzek gora egin zuten, aberastasun ekonomiko handiagoa zegoelako, eta horren erakusgarri da XVII. mendeko klaustroa eraikitzea. Aldi garaikidean desamortizazioari lotutako Errege Dekretuak eman ziren eta apurka-apurka kultura-zentro hau bertan behera utzi zen. Duela gutxi zentro hau turismo-erabilerarako berreskuratu da.
Irunberriko zentro zibikoa


Lanak 2005, 2006 eta 2007an egin dira. Irunberrin zerbitzu berri hau hartzen duen eraikina beneditarren komentuan dago, eraikina erabilera berrirako egokitu ondoren. Proiektua Kultura eta Turismo Departamentuak baimendu zuen, Ondare Zerbitzuaren bidez, eraikin babestua zen eta. Lanen ardura Francisco Javier Chocarro eta María Urmeneta arkitektoek izan dute.


Zuzkidura berri honen azalera erabilgarria 616,40 metro koadro da, honela banatuta: espazio soziokulturala, 447,70 metro koadro, eta adinekoentzako espazioa, 168,70 metro koadro. Horretan irakurketa-gela eta joko-mahaiak, telebista-gela eta kafe-gela daude.

